
Bagi pihak Ahli Lembaga Pengarah, kami amat berbesar hati untuk 
membentangkan Laporan Tahunan Nestlé (Malaysia) Berhad bagi 
tahun kewangan berakhir 31hb Disember 2011.

ULASAN PRESTASI

Tahun 2011 dilakarkan dengan pelbagai ketidaktentuan dan 
perubahan akibat daripada ketidakstabilan politik dan kewangan di 
kebanyakan rantau. Malaysia sekali lagi bernasib baik kerana hanya 
terjejas pada tahap yang agak terhad. 

Dalam konteks ini, Nestlé Malaysia telah mencapai prestasi yang 
baik seperti yang ditunjukkan dalam keputusan kewangan pada 
tahun 2011. Kumpulan mencatatkan perolehan sebanyak RM4.7 
bilion, 16.8% lebih tinggi berbanding tempoh sama tahun lalu. 
Keputusan yang  baik ini tercapai hasil dari jualan kukuh dalam 
kedua-dua pasaran domestik dan perniagaan eksport. 

Daripada bahagian domestik, pertumbuhan dua angka yang 
konsisten dari suku tahun ke suku tahun adalah bukti kepada 
pelaksanaan strategi dan pelan sepanjang tahun tersebut. 
Tumpuan yang jelas kepada sedikit inovasi dan renovasi yang lebih 
besar telah membantu Kumpulan untuk melancarkan beberapa 
produk baru bagi menarik segmen pasaran baru dan menyokong 
pertumbuhan masa hadapan. MILO Sejuk, NESTEA Teh Ais Limau, 
Wafer NESTLÉ CRUNCHY BITE dan Sistem Minuman Dolce Gusto 
NESCAFÉ adalah antara pelancaran yang telah mendapat sambutan 
baik di pasaran.
 

Di bahagian eksport, kami telah mencapai satu lagi pertumbuhan 
dua angka dengan eksport ke negara-negara ASEAN menyumbang 
lebih daripada separuh jumlah keseluruhan. Menerusi pelaburan 
sebelum ini dalam pengeluaran Krimer Kopi dan Kopi Mudah 
Larut, Kumpulan memperoleh faedah sepenuhnya dari peluang 
pertumbuhan dalam dua kategori ini. Jualan eksport hari ini 
mewakili 25% daripada jumlah jualan.

Sepanjang tahun berkenaan, Kumpulan meneruskan pelaburan 
modal yang diperlukan bagi memenuhi permintaan pengeluaran 
yang lebih tinggi di masa hadapan. Pelaburan disalurkan ke barisan 
pemprosesan dan pengisian yang baru bagi Tenusu Dingin, satu 
barisan pengeluaran mi yang baru di Malaysia Timur, satu barisan 
pengeluaran wafer baru di Chembong, meningkatkan kapasiti 
pengisian untuk barisan pembungkusan 3 dalam 1, memasang 
pemanggang kopi yang baru dan meningkatkan kapasiti pengeluaran 
KIT KAT.
 
Sepanjang tahun berkenaan, Kumpulan sekali lagi menghadapi 
cabaran di bahagian kos input disebabkan peningkatan berterusan 
kos bahan mentah yang tinggi. Ini memberi tekanan yang berterusan 
terhadap margin kasar kami dan ini menekankan keperluan 
menjalankan penjimatan kos dalaman selanjutnya. Kami berupaya 
untuk mengurangkan sebahagian dari kos input yang lebih tinggi 
menerusi usaha-usaha berterusan NCE (Kecemerlangan Berterusan 
Nestlé) yang bertujuan untuk mengurangkan pembaziran dan 
meningkatkan kecekapan di seluruh rantaian nilai. 

Disebabkan jualan yang lebih tinggi dan penyerapan kos tetap yang 
lebih baik, margin keuntungan sebelum cukai meningkat sebanyak  
30 mata asas untuk mencapai RM558.8 juta, manakala keuntungan 
bersih berada pada paras RM456.3 juta dengan margin mendatar.

DIVIDEN

Memandangkan prestasi yang teguh pada tahun 2011, Ahli 
Lembaga mencadangkan dividen bersih akhir sebanyak RM1.25 
sesaham, memberikan jumlah dividen bersih dicadangkan dan 
diisytiharkan bagi tahun kewangan sebanyak RM1.80 sesaham, 
peningkatan sebanyak 9.1% berbanding dividen pada tahun 2010. 

MENJANA NILAI BERSAMA

Tahun 2012 akan menjadi tahun yang penting bagi Nestlé 
kerana kami meraikan ulang tahun ke-100 kami di Malaysia. 
Sejak kemunculan julung kali di Pulau Pinang pada tahun 1912, 
kami meneruskan legasi pengasas Syarikat, Henri Nestlé, yang 
berpegang kepada pendekatan Menjana Nilai Bersama (CSV):  
kepercayaan kami bahawa kejayaan korporat dan pembangunan 
sosial adalah saling bergantung dan untuk mencipta nilai jangka 
panjang kepada para pemegang saham kami, kami harus menjana 
nilai untuk masyarakat.
 
Sejajar dengan 100 tahun kami yang lampau, kesejahteraan para 
pengguna menjadi tumpuan utama Syarikat ketika kami meneruskan 
perjalanan ke arah matlamat kami untuk menjadi sebuah Syarikat 
Makanan, Pemakanan, Kesihatan dan Kesejahteraan terkemuka 
yang diiktiraf dunia. 

Sepanjang tahun 2011, kami telah melaksanakan beberapa usaha 
untuk menggalakkan pemakanan yang lebih baik dan gaya hidup 
sihat di kalangan rakyat Malaysia. Kami terus mengukuhkan 
profi l khasiat pemakanan untuk produk kami dan menggiatkan 
komunikasi kami berhubung kehidupan menyihatkan menerusi 
media dan aktiviti pengguna yang lain. Kami juga terlibat dengan 
pengguna dan pihak berkepentingan menerusi pelbagai acara dan 
dua sesi penglibatan yang mana kami berkongsi pengetahuan dan 
sumber kami.

Berlebihan berat badan dan obesiti menjadi kebimbangan Kerajaan 
dan kami di Nestlé mahu menyumbang dalam mencari penyelesaian 
dengan pengetahuan kami yang meluas dan mendalam berhubung 
Pemakanan dan Kesihatan. Pada bulan November, kami telah 
mengendalikan Forum Obesiti Nestlé yang mana pakar kesihatan 
dan pemakanan telah dijemput untuk berkongsi pandangan mereka 
bersama wakil media. Berdasarkan pembelajaran dari pihak 
berkepentingan utama kami, kami akan meningkatkan usaha kami 
dalam melancarkan lebih banyak produk bagi membantu pengguna 
yang berlebihan berat badan dan obes mengawal kesihatan 
mereka.
 
Dari segi alam sekitar, agenda utama tahun ini adalah pelancaran 
Projek RiLeaf Nestlé di Sabah, yang bertujuan untuk menanam 
semula pokok di sepanjang tapak tebing Sungai Kinabatangan, 
justeru mencipta satu landskap di mana manusia, alam semula 
jadi dan pertanian boleh wujud secara harmoni dalam memenuhi 
keperluan mereka terhadap air. Projek penghutanan semula 
tersebut bermatlamat untuk meliputi kawasan seluas 2,400 ha 
dalam tempoh tiga tahun, dan lebih daripada 100,000 batang 
pokok akan ditanam sepanjang tahun hadapan sempena meraikan 
100 tahun kami pada tahun 2012. Maklumat yang lebih terperinci 
mengenai usaha-usaha CSV kami boleh didapati di dalam Laporan 
Menjana Nilai Bersama tahun 2011 yang dilampirkan bersama.

PENGIKTIRAFAN DAN ANUGERAH

Komitmen kami terhadap Menjana Nilai Bersama diberi 
pengiktirafan dan penghargaan oleh industri dan rakan dengan 
pelbagai penghormatan dan anugerah.

Pada tahun 2011 kami telah memenangi anugerah Laporan 
Kemampanan Terbaik  pada Anugerah Pelaporan Kemampanan 
ACCA Malaysia 2011 (ACCA MaSRA) dengan Kepujian bagi 
Penglibatan & Penyertaan Pihak Berkepentingan.

Kami turut diberi penghargaan pada Indeks Tadbir Urus Korporat 
Malaysia 2011,  Kumpulan Badan Pemerhati Pemegang Saham 
Minoriti (MSWG) apabila kami menerima dua buah anugerah 
– Anugerah Istimewa dan Anugerah Tanggungjawab Korporat 
Terbaik. 

PROSPEK TAHUN 2012

Kami menjangkakan tahun 2012 sebagai satu lagi tahun yang 
mencabar disebabkan pelbagai ketidaktentuan dalam ekonomi 
global. Bagaimanapun, kami percaya bahawa negara ini mempunyai 
asas yang kukuh dan memiliki kepelbagaian yang mencukupi 
untuk berada dalam keadaan yang mantap dalam menghadapi 
ketidaktentuan global. Pelan kami adalah berdasarkan pertumbuhan 
ekonomi Malaysia di antara 4% – 5%.
 
Ini sesuatu yang baik bagi Kumpulan untuk tahun hadapan ketika 
kami bermatlamat untuk memanfaatkan permintaan domestik yang 
positif menerusi inovasi dan renovasi produk kami yang berterusan 
dan promosi pemakanan berkhasiat dan gaya hidup sihat yang 
berterusan selaras dengan matlamat Kerajaan untuk melahirkan 
masyarakat yang sihat dan produktif.

Harga komoditi yang tidak menentu dijangka akan berterusan pada 
tahun 2012. Kumpulan akan terus berwaspada dan akan mengambil 
langkah sewajarnya bagi meringankan dan mengurangkan sebarang 
impak kepada perniagaan kami. Elemen utama adalah melancarkan 
inisiatif NCE kami kepada lebih banyak unit.
 
Tahun 2012 merupakan tahun yang sangat bermakna bagi Nestlé 
Malaysia kerana kami akan menyambut ulang tahun ke 100 operasi 
kami di Malaysia.  Kami telah berada di sisi rakyat Malaysia sejak 
100 tahun yang lalu, dengan memberikan mereka ‘GOOD FOOD, 
GOOD LIFE’ dan kami komited untuk berbuat demikian bagi tahun 
- tahun yang akan datang. 

PENGHARGAAN

Dalam tahun tersebut, kami menyaksikan persaraan Tengku 
Tan Sri Dr. Mahaleel Bin Tengku Ariff sebagai Pengarah Bebas, 
Bukan Eksekutif. Tengku Tan Sri Dr. Mahaleel dilantik buat pertama 
kali untuk menyertai Lembaga Pengarah pada tahun 2003 dan 
telah berkhidmat sebagai ahli Jawatankuasa Audit dan Pencalonan. 
Bagi pihak Syarikat, kami ingin merakamkan ucapan terima kasih 
atas sumbangannya yang begitu berharga. 

Ahli Lembaga dan Syarikat juga ingin mengalu-alukan kehadiran 
Tan Sri Datuk Yong Poh Kon, yang telah dilantik untuk menyertai 
Ahli Lembaga pada 25 April 2011. Beliau membawa bersamanya 
pengalaman sebagai Presiden Persekutuan Pengilang-Pengilang 
Malaysia, dan ahli Lembaga bagi Perbadanan Produktiviti Malaysia,  
Lembaga Pembangunan Industri Malaysia dan Bank Negara 
Malaysia. Beliau kini adalah Pengarah Urusan Royal Selangor 
International Berhad dan kami menantikan sumbangannya kepada 
Lembaga Pengarah.

Sebagai penutup, Lembaga Pengarah ingin merakamkan 
penghargaan kepada pasukan pengurusan dan semua warga 
kerja atas komitmen dan dedikasi mereka, tanpa mereka kejayaan 
berterusan Kumpulan tidak mungkin tercapai. Penghargaan kami 
juga kepada rakan kongsi, pengedar-pengedar dan pelanggan-
pelanggan kami atas sokongan berterusan dan kesetiaan kepada 
jenama kami. 

Tan Sri Dato’ Seri Syed Zainol

Anwar Jamalullail

Pengerusi

Peter Vogt

Pengarah Urusan

